
Azərbaycan Respublikası Nazirlər Kabinetinin Qərarı
№ 287                   Bakı şəhəri, 10 iyul 2018-ci il

“Bioloji fəallığa malik qida əlavələrinin 
ekspertizadan keçirilməsi Qaydası”nın təsdiq 
edilməsi haqqında

“Dərman vasitələri haqqında” Azərbaycan 
Respublikasının Qanununda dəyişikliklər edilməsi 
barədə” Azərbaycan Respublikasının 2016-cı il 
14 oktyabr tarixli 360-VQD nömrəli Qanunu-
nun tətbiqi haqqında” Azərbaycan Respublikası 

 Prezidentinin 2016-cı il 23 noyabr tarixli  
1123 nömrəli Fərmanının 1.2-ci bəndinin icrasını 
təmin etmək məqsədi ilə Azərbaycan Respublika-
sının Nazirlər Kabineti QƏRARA ALIR:

“Bioloji fəallığa malik qida əlavələrinin 
ekspertizadan keçirilməsi Qaydası” təsdiq edilsin 
(əlavə olunur).

Novruz MƏMMƏDOV  
Azərbaycan Respublikasının Baş naziri

Azərbaycan Respublikası Nazirlər Kabinetinin Qərarı
№ 288                  Bakı şəhəri, 10 iyul 2018-ci il

“Azərbaycan  Respublikasının  Nazirlər  
Kabineti  yanında Bakı Nəqliyyat Agentliyi-
nin strukturuna daxil olmayan tabeliyindəki 
qurumların Siyahısı”nın təsdiq edilməsi haq-
qında” Azərbaycan Respublikası Nazirlər Ka-
binetinin 2016-cı il 4 mart tarixli 113 nömrəli 
qərarının ləğv edilməsi barədə

“Bakı Nəqliyyat Agentliyinin fəaliyyətinin 
təmin edilməsi haqqında” Azərbaycan Respubli-
kası Prezidentinin 2018-ci il 2 aprel tarixli  
1902 nömrəli Fərmanının 6.3-cü bəndinin  
icrasını təmin etmək məqsədi ilə Azərbaycan  

Respublikasının Nazirlər Kabineti  
QƏRARA ALIR:

“Azərbaycan Respublikasının Nazirlər 
Kabineti yanında Bakı Nəqliyyat Agentliyinin 
strukturuna daxil olmayan tabeliyindəki qurum-
ların Siyahısı”nın təsdiq edilməsi haqqında” 
Azərbaycan Respublikası Nazirlər Kabineti-
nin 2016-cı il 4 mart tarixli 113 nömrəli qərarı 
(Azərbaycan Respublikasının Qanunvericilik 
Toplusu, 2016, № 4, maddə 784) ləğv edilsin.

Novruz MƏMMƏDOV  
Azərbaycan Respublikasının Baş naziri

Azərbaycan Respublikası Nazirlər Kabinetinin Qərarı
№ 289                  Bakı şəhəri, 10 iyul 2018-ci il

“Bakı Nəqliyyat Agentliyinin fəaliyyətinin 
təmin edilməsi haqqında” Azərbaycan Respub-
likası Prezidentinin 2018-ci il 2 aprel tarixli 
1902 nömrəli Fərmanının icrası ilə əlaqədar 
Azərbaycan Respublikası Nazirlər Kabinetinin 
bəzi qərarlarında dəyişikliklər edilməsi barədə

“Bakı Nəqliyyat Agentliyinin fəaliyyətinin 
təmin edilməsi haqqında” Azərbaycan Respubli-
kası Prezidentinin 2018-ci il 2 aprel tarixli 1902 
nömrəli Fərmanının 6.3-cü bəndinin icrasını 
təmin etmək məqsədi ilə Azərbaycan Respublika-
sının Nazirlər Kabineti QƏRARA ALIR:

1. Azərbaycan Respublikası Nazirlər Ka-
binetinin 2006-cı il 9 fevral tarixli 40 nömrəli 
qərarı (Azərbaycan Respublikasının Qanunveri-
cilik Toplusu, 2006, № 2, maddə 188; 2008, № 
1, maddə 46; 2009, № 10, maddə 853; 2016, № 
4, maddə 780) ilə təsdiq edilmiş “Azərbaycan 
Respublikasında avtomobil nəqliyyatı vasitələri 
ilə sərnişin və yük daşımalarına görə verginin 
ödənilməsi xüsusiyyətləri, habelə “Fərqlənmə 
nişanı” və “Xüsusi fərqlənmə nişanı”nın tətbiq 
edilməsi Qaydaları”nın 1.3-cü bəndinin ikin-
ci cümləsindən, 3.7-ci və 3.8-ci bəndlərindən 
“Azərbaycan Respublikasının Nazirlər Kabineti 
yanında” sözləri çıxarılsın.

2. Azərbaycan Respublikası Nazirlər Ka-
binetinin 2009-cu il 3 aprel tarixli 52 nömrəli 
qərarı (Azərbaycan Respublikasının Qanunveri-
cilik Toplusu, 2009, № 4, maddə 270; 2016, № 
4, maddələr 803, 813; 2017, № 4, maddə 649, 
№ 5, maddə 979) ilə təsdiq edilmiş “Avtomobil 
nəqliyyatı ilə müntəzəm şəhərdaxili (rayonda-
xili), şəhərlərarası (rayonlararası) və beynəlxalq 
marşrutlar üzrə sərnişin daşımalarına daşıyıcıların 
cəlb olunmasına dair müsabiqənin keçirilməsi 
Qaydası”nda aşağıdakı dəyişikliklər edilsin:

2.1. 1.2-ci bəndin ikinci cümləsindən 

“Azərbaycan Respublikasının Nazirlər Kabineti 
yanında” sözləri çıxarılsın;

2.2.  həmin Qaydaya 7 nömrəli əlavə 
- “Avtomobil nəqliyyatı ilə marşrut üzrə 
sərnişindaşıma xidmətlərinin göstərilməsi haqqın-
da müqavilə”dən “Azərbaycan Respublikasının 
Nazirlər Kabineti yanında” sözləri çıxarılsın.

3. Azərbaycan Respublikası Nazirlər Kabi-
netinin 2009-cu il 17 sentyabr tarixli 141 nömrəli 
qərarı (Azərbaycan Respublikasının Qanunveri-
cilik Toplusu, 2009, № 9, maddə 745; 2010, № 
11, maddə 1041, № 12, maddə 1125; 2011, № 
4, maddə 372; 2013, № 8, maddə 1025, № 12, 
maddə 1629; 2014, № 7, maddə 945, № 8, maddə 
1014; 2016, № 2 (II kitab), maddə 354, № 3, 
maddə 592, № 4, maddələr 779, 804, 817, № 5, 
maddə 964; 2017, № 4, maddələr 633, 650, № 5, 
maddə 980, № 8, maddə 1609; 2018, № 4, maddə 
806; Azərbaycan Respublikası Nazirlər Kabine-
tinin 2018-ci il 1 may tarixli 196 nömrəli qərarı) 
ilə təsdiq edilmiş “Avtomobil nəqliyyatı ilə 
sərnişin və baqaj daşınması Qaydaları”nın 2.2-ci 
bəndindən “Azərbaycan Respublikasının Nazirlər 
Kabineti yanında” sözləri çıxarılsın.

4. Azərbaycan Respublikası Nazirlər Kabi-
netinin 2014-cü il 3 dekabr tarixli 381 nömrəli 
qərarı (Azərbaycan Respublikasının Qanunveri-
cilik Toplusu, 2014, № 12, maddə 1659; 2016, № 
4, maddə 805; Azərbaycan Respublikası Nazirlər 
Kabinetinin 2018-ci il 17 may tarixli 227 nömrəli 
qərarı) ilə təsdiq edilmiş “Yolların müvəqqəti bağ-
lanması və bu sahədə digər tədbirlərlə bağlı SMS 
məlumatlandırma Qaydaları”nın 1.2-ci, 2.1-ci və 
2.6-cı bəndlərindən “Azərbaycan Respublikasının 
Nazirlər Kabineti yanında” sözləri çıxarılsın.

Novruz MƏMMƏDOV  
Azərbaycan Respublikasının Baş naziri

Qeyd: Qərara edilmiş əlavələrin tam mətni ilə www.cabmin.gov.az və  
www.xalqqazeti.com saytlarında tanış  ola bilərsiniz.

    Bu təxribatı törədənlərin niyyəti  
Vətənimizdəki sabitliyi pozmaqdır

 � Gəncədə baş verən olaylar  təxribat xarakterli, ictimai asayişin 
pozulmasına yönəlmiş bir hadisədir. Bu hadisələr  ölkədə sabitliyi 
sevən hər bir vətəndaşda dərin təəssüf hissi yaratdı. Eyni zamanda, 
mahiyyət etibarı ilə təxribat xarakteri daşıyan bu hadisələr nəticəsində, 
heç bir günahı olmayan Azərbaycan polisinin iki zabiti qətlə yetirildi. 
Bu terrorun arxasında ölkədəki sabitliyi pozmaq, siyasi hakimiyyətdə  
dəyişikliyə nail olmaq və sair çirkin niyyətlər dayanır. 

Bir şeyi qeyd etmək istərdim ki, 
dünənki hadisələri təhlil edərkən biz 
görürük ki, təxribat xarakterli ixtişaş-
ların törədilməsinə toplaşan insanların 
beynini korlamaqla müəyyən xüsusi 
qüvvələr – xaricdə, ölkə daxilində 
olan-- Azərbaycanımızın bugünkü 
uğurlarına  sevinməyən insanlar ölkənin 
böyük şəhərlərindən bir olan Gəncədə 
bu təxribatı törətməklə Vətənimizdəki 
sabitliyi pozmağa cəhd ediblər. 

Onu da qeyd edim ki, şəhid olan 
iki polisimizin məhz yüksək rütbəli 
olmaları da təsadüf deyil. Burada da 
həmin o çirkin planın tərkib hissəsi var. 
Məqsəd daha yüksək rütbəli məmurları 
qətlə yetirməklə bu ixtişaşların geniş 
vüsət almasına rəvac verməkdir. 

Hesab edirəm ki, biz xalqımızın, 
ziyalılarımızın, gənclərimizin yanında 
olmaqla nə baş verdiyini doğru-dürüst 

çatdırmaqla yanaşı, bunların arxasında 
nələrin, hansı çirkin niyyətlərin durduğu-
nuda insanlara izah etməliyik . 

Bu gün Azərbaycanın hüquq-
mühafizə orqanları ölkənin sabitliyini 
qorumağa qadirdilər, bunun öhdəsindən 
layiqincə gəlirlər. Amma biz belə hallarda 
insanlarla daim təmasda olmalıyıq. 

Bunun, üçün maarifləndirmə işləri 
aparılmalıdır. Bu işləri QHT xətti, 
siyasi partiyaların, ziyalılarımızın 
köməyi ilə aparmaq olar. Bir şeyi 
də qeyd edim ki, bu cür hadisələrə 
özünü müxalifət adlandıran siyasi 
partiyalar əgər laqeyd münasibət 
göstərəcəklərsə, deməli, onlar 
da bu təxribatçı qrupların maraq 
və məqsədləri ilə eyni niyyətli 
insanlar olduqlarını bir daha sübut 
edəcəklər. Belə hesab edirəm ki, bü-
tün siyasi təsisatlar, qeyri-hökumət 
təşkilatları bu cür hərəkətləri 
pisləməli, ona “yox!” deməli və 
Azərbaycanda sabitliyin bərqərar 

olunması, qorunması üçün əllərindən 
gələni etməlidirlər. 

Biz Yaxın Şərqdə, ərəb ölkələrində 

gedən  proseslərə baxanda görürük ki, 
yüz minlərlə insan qətlə yetirilib, iri-iri 
şəhərlər yerlə-yeksən olmuşdur. Bu 
gün bizim üçün ən dəyərli, ən vacib və 
əvəzsiz olan ictimai-siyasi sabitliyi ha-
mımız birlikdə qorumalıyıq. Allah-Təala 
bu sabitliyi bizə çox görməsin. Bu çirkin 
niyyətləri həyata keçirmək istəyənlər, 
təbii ki, möhtərəm Prezidentimizin 
Azərbaycanı birlikdə  işıqlı gələcəyə apa-
ran siyasi kursunu, dövlətimizin uğurla-
rını bəyənməyən insanlardır. Bunlar həm 
xarici dövlətlərin nümayəndələri, həm 
də özümüzdən olub xaricdə yaşayanlar-
da  ola bilər. Çox təəssüflər olsun ki, bu 
cür çirkin niyyətlərini də öz ölkəmizdə 
olan müəyyən “əllər” vasitəsilə həyata 
keçirməyə çalışırlar. Bu “əllər” Gəncədə 
ictimai asayişin pozulmasına deyil, 
ölkədə siyasi sabitliyin pozulmasına, 
ölkənin müstəqilliyinə və suverenliyinə 
yönələn “əllər” idi və bu “əllər” dərhal 
kəsilməlidir!

 Çingiz QƏNİZADƏ,  
Milli Məclisin deputatı

AHİK: Gəncə hadisələri Azərbaycan xalqına, dövlətçiliyinə 
istiqamətlənib və ölkədə xaos yaratmaq cəhdidir

 � Gəncə Şəhər İcra Hakimiyyətinin başçısı Elmar Vəliyevə qarşı 
törədilmiş sui-qəsd və daxili işlər orqanları əməkdaşlarının radikal dini 
təmayüllü terrorçular tərəfindən qətlə yetirilməsi Azərbaycan xalqına 
və Azərbaycan dövlətçiliyinə istiqamətlənib və ölkədə xaos yaratmaq 
cəhdidir.  

AZƏRTAC xəbər verir ki, bu fikir 
Azərbaycan Həmkarlar İttifaqları Konfe-
derasiyasının Gəncə şəhərində törədilmiş 
terror aktları ilə bağlı bəyanatında yer 
alıb. 

Bəyanatda deyilir: “Təəssüf ki, 
birinci hadisə baş verdikdən dərhal sonra 
radikal dini internet səhifə və saytlar 
Vətənə xəyanət ittihamı ilə mühakimə 
edilmiş separatçılarla əlaqəli kütləvi in-
formasiya vasitələri terroru törədən şəxsi 

“qəhrəman” səviyyəsinə yüksəltməyə 
çalışdılar. Törətdikləri cinayətlərə görə 
Azərbaycandan qaçaraq müxtəlif ölkələrə 
sığınan, özünü “müxalifətçi” adlandı-
ran qüvvələr bu cinayətkarları sosial 
şəbəkələrdə müdafiə etmək üçün müdafiə 
komitəsi yaratmaqdan belə çəkinmədilər. 
Bir sıra saytlarda isə Youtube kanalı 
vasitəsilə üsyana səsləyən çağırışlar 
yayımlandı.

Beləliklə, Azərbaycanın müstəqilliyini 
həzm edə bilməyən, onun bugünkü 
sürətli inkişafını gözü götürməyən xarici 
qüvvələr və onları dəstəkləyən bir ovuc 
daxili səbatsız ünsürlər daha da irəli 
gedərək iyulun 10-da Gəncə Şəhər İcra 
Hakimiyyətinin inzibati binasının qarşı-
sında icazəsiz aksiya keçirərək, insanların 
təhlükəsizliyini təmin edən yüksək rütbəli 
iki polis əməkdaşını qəddarlıqla qətlə 
yetirdilər. Hesab edirik ki, hər bir halda 
terrora bəraət qazandırmaq yolverilməzdir.

Milyon yarımadək həmkarlar 
ittifaqı üzvünü təmsil edən Azərbaycan 
Həmkarlar İttifaqları Konfedera-
siyası hesab edir ki, ölkədə xaos 
yaratmaq məqsədilə bu terror ak-
tını həyata keçirənlər az müddətdə 

müəyyənləşdirilməli, respublika qa-
nunları çərçivəsində ciddi şəkildə 
cəzalandırılmalıdırlar. Azərbaycan 
dövlətinin milli maraqları hər bir vətəndaş 
tərəfindən qətiyyətlə qorunmalıdır. Res-
publikamız müstəqilliyini bərpa etdikdən 
sonra bir sıra ağır sınaqlardan çıxdığı 
kimi, bu sınaqdan da alnıaçıq, üzüağ 
çıxacaqdır”.

Bəyanat bu fikirlə bitir: “Azərbaycan 
Həmkarlar İttifaqları Konfederasiyası 
bəyan edir ki, ölkədə əmin-amanlığı, 
sabitliyi, vətəndaşların asayişini qorumaq, 
onların hüquqlarını müdafiə etmək hər 
birimizin işidir və çoxsaylı həmkarlar 
ittifaqları ordusu bu işdə daim Azərbaycan 
dövlətinin yanındadır və ona dəstək 
olacaqdır”.

Hikmət BABAOĞLU: 

Heç bir qüvvə Azərbaycanda ciddi sınaqlardan  
çıxmış xalq-iqtidar birliyini sarsıda bilməz
 � İyulun 10-da Gəncə Şəhər İcra 

Hakimiyyətinin inzibatı binası qarşısında 
bir qrup radikal tərəfindən asayişin 
pozulmasına cəhd edilməsi bir daha 
göstərdi ki, bir neçə gün əvvəl törədilən 
terror hadisəsi təsadüfi deyil və bəzilərinin 
təqdim etməyə çalışdığı kimi, məişət 
zəminində baş verməyib. 

Bu fikirləri Milli Məclisin deputatı, “Yeni 
Azərbaycan” qəzetinin baş redaktoru Hikmət Baba-
oğlu AZƏRTACA-a açıqlamasında bildirib. 

Deputat deyib ki, bu hadisə antiazərbaycançı 
güc mərkəzləri tərəfindən təşkil edilmiş 
məqsədyönlü terror hadisəsidir və Azərbaycanda 
ictimai-siyasi sabitliyi pozmağa yönəlib. Baş 
vermiş terror hadisəsindən dərhal sonra sosial 
şəbəkələrdə və bəzi internet resurslarında terror-
çudan zərərçəkən obrazının yaradılmasına cəhdlərin 
olması, uzun illərdir Azərbaycana qarşı ermənilərlə 
birlikdə fəaliyyət göstərən xaricdəki passiv terror-
çuların birdən-birə fəallaşması, separatçı Ələkrəm 
Hümbətovun terrorçunun hüquqlarını müdafiə 
komitəsi yaratması və sair kimi hadisələr belə qənaətə 
gəlməyə əsas verir ki, bütün bunlar bir mərkəzdən 
əlaqələndirilən və ölkəmizdə xaos və qarşıdurma 
yaratmağı qarşılarına məqsəd qoyan ermənipərəst 
mərkəzlərin əvvəlcədən planlaşdırdıqları hadisələrdir. 
Son məqsəd Yaxın Şərqin müsəlman ölkələrinə tətbiq 
edilən idarəolunan xaos siyasətini Azərbaycana 
transfer etməklə ölkəmizi terror poliqonuna çevirmək 
və beləliklə, Dağlıq Qarabağ problemini birdəfəlik 

unutdurmaqdır. Ancaq hadisələrin inkişafı göstərdi 
ki, bu məkrli planı Azərbaycanda həyata keçirmək 
heç də o qədər asan məsələ deyil. Çünki hər şeydən 
öncə Azərbaycanda funksional dövlət institutları, 
kifayət qədər səmərəli fəaliyyət göstərən mərkəzi 
icra hakimiyyəti orqanları və nəhayət, əmin-amanlığı 
təmin etməyə qadir olan hüquq mühafizə orqanları 
var. Ən əsası isə Azərbaycanda artıq ciddi sınaqlardan 
çıxmış xalq-iqtidar birliyi mövcuddur. Elə ölkəmizdə 
sabitliyin əsasında da Prezident İlham Əliyevin dediyi 
kimi, Azərbaycan xalqının iradəsi dayanır. Kim bu 
iradəyə qarşı çıxacaqsa mütləq layiqli cəzasını alacaq. 
Çünki xalqımız bir daha ötən əsrin 90–cı illərinə, 
vətəndaş müharibəsinə, torpaqlarımızın itkisi ilə 

müşahidə olunan xaosa qayıtmaq istəmir və buna heç 
vaxt yol verməyəcək. 

Bu gün güclənən Azərbaycan heç vaxt indiki 
qədər öz ərazi bütövlüyünü bərpa etməyə yaxın 
olmayıb. Azərbaycan Ordusu heç vaxt indiki qədər 
nizamlı, döyüş qabiliyyətli və indiki qədər həm 
texniki təchizat, həm də döyüş hazırlığı baxımından 
düşmən ordusundan bu qədər üstün olmayıb. Xalqı-
mızın düşmənlərini də narahat edən elə budur. Ona 
görə də ölkəmizdə yeni vətəndaş müharibəsi, yeni ter-
ror poliqonu yaratmağa çalışırlar. Ancaq Azərbaycan 
polisi bir daha sübut etdi ki, o, öz canı bahasına olsa 
belə, dövlət və millət qarşısında şərəfli vəzifəsini 
yerinə yetirməyə hazırdır. İyulun 10–da radikal dini 
qruplara qarşı polisimizin qətiyyətli davranış nü-
mayiş etdirməsi, cəmiyyətimizi xaosa sürükləməyə 
çalışan qaragüruhu qısa müddətdə zərərsizləşdirməyi 
bacarması antiazərbaycançı mərkəzlərə verilən layiqli 
dərs olmaqla, hər bir Azərbaycan vətəndaşının da 
ürəyində fəxarət hissi yaratdı. Hər bir vətəndaş bilir 
ki, onun təhlükəsizliyinin və asayişinin qorunmasını 
təmin edən hüquq mühafizə orqanları var. Terrorçu-
ların istənilən cəhdi uğursuzluğa məhkumdur. Bu 
gün hər bir vətəndaşın tələbi və istəyi ondan ibarətdir 
ki, Azərbaycanı suriyalaşdırmaq istəyən radikalla-
ra qarşı qətiyyətlə mübarizə aparılsın və onlar ən 
ciddi şəkildə ədalət mühakiməsi qarşısında cavab 
versinlər. Ona görə də hüquq mühafizə orqanları-
mız tərəddüd etmədən cinayətkar ünsürləri dərhal 
cəzalandırmalıdırlar. Bu, Azərbaycan cəmiyyətinin 
sosial sifarişi və tələbidir. 

Musa QASIMLI: Gəncədə törədilən 
iğtişaşın imanlı, inanclı adamlarla,  

əsl dindarlarla heç bir əlaqəsi yoxdur
 � Gəncədə törədilən iğtişaş 

zamanı həlak olan polis zabitlərinə 
Tanrıdan rəhmət, ailələrinə və 
yaxınlarına səbir diləyirəm. Qəbirləri 
nurla dolsun. İğtişaşın Azərbaycan 
xalqının qədim mədəniyyət 
beşiklərindən biri, xalqımızın 
müsəlman Şərqində ilk olaraq 
qurduğu Cümhuriyyətimizin paytaxtı 
Gəncə şəhərində törədilməsi dərin 
təəssüf hissi doğurur. Çünki gəncəlilər 
daim müstəqil dövlətimizin və 
dövlətçiliyimizin yanında olub, heç bir 
zaman təxribatlara uymayıb.

Bu sözləri AZƏRTAC-a açıqlamasında Milli 
Məclisin deputatı, AMEA-nın müxbir üzvü Musa 
Qasımlı deyib. 

Musa Qasımlı qeyd edib ki, iğtişaşın imanlı, 
inanclı adamlarla, əsl dindarlarla heç bir əlaqəsi 
yoxdur. Çünki ölkəmizdə din dövlətdən ayrı 
olsa da, dövlət bütün dinlər üçün bərabər şərait 
yaradıb və onların işlərinə qarışmır. Hadisəni 
törədənlər xaricdən maliyyələşən, idarə olunan, 
Azərbaycan Respublikasını Suriyaya çevirmək 
və dövlətimizin dünyəvi təməllərini sarsıdıb 
dini dövlət qurmaq istəyən radikal qruplaşma-
lardır. “Hesab edirəm ki, belə cəhdlərin qarşısı 
dövlətimizin bütün qanunları ilə qətiyyətlə 
alınmalıdır. İctimai təhlükəsizliyi qoruyan polisə 
qaldırılan əl elə kəsilməlidir ki, digərlərinə də 
dərs olsun. İşğalçı Ermənistanın təcavüzünə qarşı 
mübarizədə rəşadət göstərmiş, həyatını dövlətə 
xidmətdə keçirən və daim dövlətimizə sədaqətli 
olan polisə necə əl qaldırmaq olar? Bunu edənin 
adı nədir?

Soruşulur: Bu iğtişaş gözlənilən idimi? 
Hesab edirəm ki, bəli! Hələ bu il keçirilən pre-
zident seçkiləri ərəfəsində mürəkkəb proseslərin 
getdiyinə dair fikirlər səsləndirilirdi. Radikal 
dini qruplaşmaların fəaliyyətinin artması və baş 
verən digər xoşagəlməz son hadisələrin hamısının 
bununla bağlı olduğu qənaətindəyəm. 

Fikrimcə, daha üç hadisə Azərbaycan 
dövlətçiliyinə qənim kəsilən radikal qüvvələri 
iğtişaş törətməyə vadar etdi: Azərbaycan Xalq 
Cümhuriyyətinin 100 illiyinin ölkəmizdə və 
xaricdə təntənəli qeyd edilməsi; Milli Ordumuzun 
möhtəşəm paradı; Naxçıvanda Günnüt əməliyyatı 
nəticəsində torpaqlarımızın azad edilməsi.  

Ancaq iğtişaş törətməyə can atanlar unudur-
lar ki, bu gün Azərbaycan dövləti çox güclüdür, 
bütün təxribatların qarşısını almağa qadirdir. 
Azərbaycan xalqı isə yüksək etimad göstərdiyi 
Prezident İlham Əliyevə güvənir və arxasındadır, 
pozucu qüvvələrə heç bir zaman meydan verməz. 
Millətimizin iradəsi hər şeydən üstündür”,- deyə 
Milli Məclisin deputatı vurğulayıb. 

Qubalı ağsaqqal: Ölkəmizdə güclü xalq-iqtidar 
birliyi var, onu heç bir qüvvə sarsıda bilməz 
 � Müstəqil Azərbaycan artıq regional gücə, bölgənin lider 

dövlətinə çevrilib. Avropanın enerji təhlükəsizliyinin təminatında 
Azərbaycanın rolunun artması, neft strategiyasının milli mənafelərə 
uyğun davam etdirilməsi, infrastrukturun bütün sahələrdə yenilənməsi 
Prezident İlham Əliyevin iqtisadi siyasətinin əsas istiqamətlərini 
təşkil edir. Bu inkişafa sevinənlər olduğu kimi, uğurlarımızı həzm 
edə bilməyən, bizə xaincəsinə zərbələr vurmağa çalışan qüvvələr də 
mövcuddur. Gəncədə baş verən hadisələrdə də belə pozucu qüvvələrin 
izləri görünməkdədir. Əminəm ki, hüquq-mühafizə orqanları qısa 
müddətdə həmin təxribatçıların hamısını ifşa edib layiqli cəzalarını 
verəcək. Ölkəmizin suverenliyinin qorunması uğrunda şəhid olan iki 
polis zabitimizə Allahdan rəhmət diləyirəm. Şəhid polislərimiz iğtişaşlar 
zamanı ölümü belə gözə alaraq vəzifə borclarını şərəflə yerinə yetirdilər.

Bu sözləri AZƏRTAC-ın bölgə 
müxbirinə müsahibəsində Quba  Rayon 
Ağsaqqallar Şurasının sədri Həsən 
Günəşli söyləyib.

“Biz vətəndaşlar belə məqamlarda 
diqqətli olmalı, ətrafımızdakı insanların 
da təxribata uymamaları üçün təbliğat 
aparmalıyıq. Biz belə sınaqlardan həmişə 
üzüağ çıxmışıq. Bu dəfə də pozucu 
qüvvələrin məkrli niyyəti baş tutmadı. 
Azərbaycanda güclü xalq-iqtidar birliyi 
var. Xalqımız Prezidentimizin, polisimi-
zin yanındadır. Azərbaycan dövlətinin 
demokratikləşmə yolunda qazandığı 
uğurlara kölgə salmaq istəyənlərə ar 
olsun!”, - deyə H.Günəşli bildirib.

12 iyul 2018-ci il, cümə axşamı6


